BOCHOR REAK 28AK ATHWAR

Onor
Kristre adi manotan dularia Go-Baba, boeha-miserako- jotoko Jisu maran

Tehen do Bochor reak 28ak Athwar kana. Tehenak Bhage Sombatre do Bapla Bhoj babot
bon badae nametkana. Raja do Bapla bhoj lagit jotowakgeye sapraoakada ar Uni do sanam
neota ocoakanko hoho aguko lagit acren gutikoe kolketkoa, mnekhan neota akan horko do

hijuk bako rebenlena cedak je unko do nijak kamireko tahékana ar bapla bhojre seledok
lagit, somoy do ban tahékantakoa.

Noa Bapla Bhoj do- Serma raj ar Sonot Yukarist babot kana; one okare aboren Probhu Jisu
do, sanamko seledok lagit hohoe emabonkana. Uniak neota do- sanamko lagit kana ar ona
do sahai babot kana, onate abo sanamko do sari monte neota do atan jarurtabona. Abo
sanamko do eken Bapla Bhojre seledok lagit moto do ban menkhan Bapla Bhojre seledok
lagit, Bapla Bhoj kicri¢ horok ho adige jarurtabona.

Dela, dularia Go- Baba, boeha-miserako, aboak kaiko lagit, bari¢ bebharko lagit, baric
kamiko lagit, bari¢ hudisko lagit ar bari¢ namunako lagit, Isor then khon ikabon koema
jemon lek-lekate, noa Sonot Bhojrebon seledok.

Pahil Pat
Isaias nabiak puthi khon tehenak pahil pat Isaias 25: 6-10

“Phadkoren Probhu Isor do nia buru cetanre sanam jatren horko lagit’ bhage bhage jomak’ ar
mare darkha rasa reak’ mit'tec’ maran bhoje emok’a; onare joto khon bhageak’ jel ar joto
khon bhageak’ darkha rasa hd tahena. Okatak’ orwalte sanam jatren horko danan akan, ar
okatak’ cador do sanam jatrenkoe eset’ akat’ko, nia bururege ona doe nosto gidikak’a. Gujuk’
do jaejug lagit’e marao gidikak’a. Probhu Isor do sanamkoak’ mét’ dak’e jodtakoa ar uniren
horkoak’ henosta do gota dharti khone sangin gidikak’a. Probhu Isor do nia kathageye
meneda. Enhilok’ horko mena, “Nelpe, nui kangeae aboren Isor do; abo do uni koyok’ horrege
bon tah&kana jemone baricao dareabon. Uni kangeae Probhu do; abo do uni koyok’ horre bon
tahékana. Dela, abo do uniyak’ bancao kami iate raska arbon hulasok’'ma.” Probhu Isorak’
kami do nia bururege tahena. Guric’ sdote busup’ cet’lekako lebet’ ganjao thik onkage Moab
hoe lebet’ ganjao ocok’a.”

Noage Probhuak katha do.

Seren Ruarok Orhé Serenko 22
Coran:22: 6

Coran: Probhu A¢ nijak orakren thamgadika, jaejug dhabic.

1. Probhu do inren Gukpiyicge, cete ho ban tontaka.
Legec-legec ghasanak coroteye adankana,

Jikyar jharna dak thene ayuredinkana.



Ondege inak jiwiye certha aroettina.

2. Uni do Acak nutum iate dhorom horreye ayuredinkana.
Dhund nalaren taramre, cet baric¢ ho ban botoraka.

Am do ente Amak thenga ar paerawante endege menama:

Noa kinte jiwim sarerokkantina.

3. Am do inren bairiko samanre,
In lagit bhojem sapraoakada.
Inak bohokem ojokakawattina,

Inak batl do sarerokkantina.

4. Inak jion reak joto dinre,
Daya ar mayakin khudauedinkana:
Probhu Ac nijak orakren thamgadika,

Jaejug dhabic.

Dosar Pat

Ephesiko then bhoranic¢ Prerit Paulusak cithi khonak tehenak Dosar Pat Philipiko 4:12-14,
19-20

“Tontare ar sarerok’re hé in do sanamak’ren hitau akan hor kanan. Jombik’re ar rengejok’re, sarerok’re
se tontak’re ho cet’leka kusi tahen jarur ona don badaegea. Ar okoe dareye imankan uni hotetege in
do jotowak’in kami dareak’ kana. Enhé ape do inak’ duk sasetre bhagiyadarpe hoyakante adipe bhage
akada.

ar noate Isor doe kusik’kana. Iinren Isor do ac’ak’ thonokte perec’ dhon lekate Masi Jisu hotete apeak’
joto tontakoe cabaetapea. Aboren Baba ar Isorak’ge thonok hoyok’tae ma jug cetan jug habic’. Amen.”

Noage Probhuak Katha do...

Sarhao Aran Ephes 1:17-18

Alleluia!

Aboren Probhu Jisu Krsitren Baba,

aboak mon reak méte marsal tabonama,

jemon bon nel dareak Uniak hohore abo lagit cet as menaka mente.

Alleluia!



BHAGE SOMBAT
Sonot Matie olakat leka Bhage Sombat Mati 22:1-14

“Jisu do sostor badaeko cet’ako lagit’ arhd mit’'tec’ phene laiyat’koa, “Serma raj do nonkan
mit’ten raj lekana, one okoe do ac’ren hopon lagit’ bapla bhoje tearket’. Ado ona bhojre neota
ocoakanko hoho aguko lagit’ ac’ren gutikoe kolket’koa, menkhan neota akan horko do hijuk’
bako rebenlena. Unre uni do arhd etak’ gutiko noa menkateye kolket’koa, ‘nelpe bhojin tear
akada, ar inren dangra ar posaokon gur akat’koa. Ar nitok” do sanamak’ sat akana, ado dela
hijuk’ tabonpe.” “Menkhan neota akan horko do gutikoak’ katha bako hetawada; calao
barayenako, okoe do ac’ak’ khette, okoe do ac’ak’ banij beparte. Ar sarec’ko do rajren guti
sap’kateko opomanket’koa arko goc’ket’koa. Unre raj doe rangaoena ar ac’ren paltonkoe
kolket’kote khiiniahikoe maraoket’koa ar onkoak’ nagrahakoe jeret’ gidikat’takoa. Ado ac’ren
gutikoe metat’koa, ‘bhoj do tear thikgea, menkhan neota ocolenko do noaren lek bako
tah&kana. Onate dobatiakore calak’pe, ar tinak’pe namko jotoge bapla bhojte hoho agukope.’
Unre onko gutiko do horkore odok senkate boge baric’ tinak’ko namket’ko, jotogeko hoho
aguket’koa. Ar nonkate bapla orak’ do onko perakote perec’ena. “Ina tayom raj do pera rielko
lagit’ bhitriteye boloyena, ar bapla bhoj kicric’ ban horok’ akat’ mit’ hore el namkedea. Raj
do uniye kulikedea, ‘henda ho, bapla bhoj kicric’ begorte cekate nonde dom boloyena?’
Khange uni doe kekleset’ena ar cet’ge bae ror ruar dareada. Unre raj do ac’ren gutikoe
metat’koa, ‘ti jangare tolepe ar bahre Autre gidikaepe. Onde do rak’jon ar togoc’ data
hoyok’a.” ” Ado mucat’re Jisui menkeda, “Dher horgeko hoho ocoakana, menkhan bachaoko
doko thoragea.””

Noage Probhuak Jisuak Bhage Sombat do...

Dhorom Galmarao
Kristre adi manotan dularia Go-Baba, boeha-miserako- jotoko Jisu maran

Tehen do Bochor reak 28ak Athwar kana. Jisu do serma raj bapla bhoj sdoteye juriyet kana.
Bhoj do sapraogea. Perako do neotako namakada; menkhan mucatre nellokkana je
adhomko do uniak neota do bako atanleda. Adhomko do neota nam kate ho, nijak kamireko
calaoena.

Tehenak Bhage Sombat do, Isorak kusi-raska hatin lagitge kana. Uni do Acak rajosti ar
sahai hatin lagit ho neotae emabon kana. Uniak neota do joto hor lagitge kana. Cet am do-
Uniak aran anjom kate, Uniak katha leka taram lagitem sapraogea? Uni do dinam dinge
hohoe emabon kana; neotae emabon kana.

1. Isorak neota do- Uniak maran sahai kana

Kisar do bapla bhoj lagit joto jomake sapraoet kana ar ona tayom uni do perako neotae
emako kana. Unko do bapla bhoj do bako hataoetkana; bako kirinetkana menkhan unko
do Kisar hotete, neotako nametkana. Onka lekage, Isorak dular, daya-maya, bancao ar
Yukarist do- Uniak dan ar sahai kana. Isor do, dinam hilokge, neota ar hohoe emabon
kana. Uni do abo khon bangeye pharakgokkana, menkhan aboge Uni khon bon
pharakgokkana. Uni do abo sdote tahen lagitgeye menjon kana. Uniak neota do dular reak



cinha kana. Uniak hoho do- sari dular reak cinha kana. Uni do, aboko bancaoe menjon
kana.

Uniak neota do sanamko lagitge kana. Binlek tahenre hd, Uni do neotae emabon kana.
Aboak nijortet khon, Uniak sahai do bartigea. Aboak ontor mandir bon jhijma ar Uni do
aboak ontorre basakbon emaema. Abo sanamko do- Uniak sahai ar bhor dan- binti,
Sakrament, ar mit-etak horko sdote napam hotete sodorokkana.

2. Dharti reak nasaokkan jinis do, Isorak aran khon aloko pharakmema

Neota ocoklen perako do, bapla bhojre bako seleklena cedak je unko do nijak kamire
jamarakanko tahékana. Mittec do acak khette, etakic do aacak banij beparteye calaoena.
Kamite jahan akot do banuka, gharonj do jahan akot do ban kana, olok-parhaok do jahan
akot do ban kana ar lek kamiko ho jahan akot do ban kana. Noako sanam do un somoyge
akot benaokkana one tinre, onako karon horko do Isorak namakat neotako bako atan
dareyakkan. Isor do pahil jaega emae jarur tabona. Isorak jaega Jodi jahde hatao khan
ona do, maran akot kana. Aboak dinam din reak kam-kaaj do, akot benao khan ona do
bange bhageyaka.

Abo sanamko do, Isor pahil jaega emae do lek kan tabona. Kam-kaj tahénre ho, Isor do,
aboak jionre jaega emae jarur tabona. Isor pahil jaegabon emae khan, aboak sanam
kamiko do nijak jaegare hijuka.

3. Isorak neota do sanamko lagitge kana

Kisdrak neota, pahil perako do bako atanleda ar onate Uni do gutiko ar hé neota lagite
kolletkoa. Uni do bhage ar baricko neota lagit, gutikoye kolletkoa. Unko do dahar arerenko
hé neota lagit hohoe emako kana. Noa hotete, uniak sanam srijonko lagit menak neota
kana. Isorak dular do sanam srijonko lagitge kana. Isorak rajosti do- sanamko lagitge kana.
Uniak dular do-sanam horko lagitge kana. Uniak bancao reak pontha do sanamko lagitge
kana. Nijorko, kamjorko, kai horko, masul uthauko ar randl maejiuko- sanamkoge Uniren
gidra kanako. Isorak neota do- aboak bhage lagitge kana. Uniak neota atan do, aboak tire
menaka. Uniak neota do- mon acur lagit kana. Uniak neota do- Isor then sorok reak upai
kana. Uniak neota- Uni sdote napamok reak upai kana.

4, Uniak neota do ontor bodol lagit hoho kana

Kisarak bapla bhojre, mitten hor do bina bapla bhoj kicricante, ondeye seterena. Kisar do,
Uni noa kathageye kuliede kana, ‘henda ho, bapla bhoj kicric’ begorte cekate nonde dom

boloyena?’ Isorak neota do eken hajirtet do ban kana. Isorak neota do eken, Uni then sorok
do ban kana. Isorak neota do lek-lekate hajir kana. Uniak bapla bhojre seledok lagit do-
bapla kicric horok do lek kangea. Bina bapla kicricte, ohoge abo do, Uniak bhojre bon selek
dareyaka. Aboak patiau do, aboak katha ar kami hotete sodor jarur tabona.

Uniak neota do- aboak ontor mandir um ruar lagitge kana. Uniak neota do- aboak ontor
bodol lagitge kana. Uniak neota do alobon banma. Uniak neota do- jaejug jion lagitge
kana. Bapla bhoj kicric do- aboak ontor kana, oka do patiau, dular, ika-ipika, daya-maya,
helmel, goro-gopro hotete sodorokkana. Aboak jion khon-badae, hinsa, retha-rithi, bene-
baeriko do bon cabaema. Uniak neota do- ontor khon bon atanma ar aboak ontor do lekman
jaegabon benaoma.



5. “Dher horgeko hoho ocoakana, menkhan bachaoko doko thoragea.” — Isorak aran bon
anjomma

Jisu do mucatre noa kathae menetkana, “Dher horgeko hoho ocoakana, menkhan bachaoko
doko thoragea.” Isorak neota do-mimit horko lagitge kana ar ona do mimit hor hotete aten
hoyoka ar ona leka jobab emae hoyoka. Uniak neota do etak din lagit do bange bon doho
dareyaka. Uniak mimit neota do sanam boeha-miserako lagitge kana. Mimit Misa daré do-
joto horko lagitge kana. Uniak neota anjomkate, ona do eken katha moto do alo tahenma
menkhan ona do kami ar bebhar hotete bon udukma. Aboak patiau do- kami hotete bon
sodorma.

Uniak neota do- ontorre bon atanma ar kami hotete bon sodorma. Uniak neotabon
anjomakada ar onate, abo do noa Bhojre seledok lagitbon hecakana. Uniak hoho do
aemageko namakada, menkhan thora horgeko bachaoakana. Uniak neota anjom kate, Uni
panja do aboak lek kami kana.

MUCAT KATHA

Dela tobe, dularia go-baba, boeha-miserako, Isorak bhoj do sapraogea. Uni do jotowakgeye
sapraoakada. Uni do joto horge neota doe emawakatkoa. Uniak bhojre seledok do, aboak
lak kami kana. Uniak neota do alo bon banma. Uniak sahai do alobon nostoema. Uniak
bhorko do alobon auriyakma. Dela Uni then bon hijukma. Dela, aboak ontor mandirbon
sapraoma. Dela ‘bapla kicri¢’ bon horokjonma. Bapla kicric horokkatecge, abo do Uniak
Bhojren lekman horbon hoyoka.

Tehen Jisu Kristak kukli do noage:

Cet abo do, Uniak neotabon atanetkana se ban?

Cet abo do, aboak kamirege bon jamarakana se cet?

Cet abo do, Uniak bhojre seledok lagit, ‘bapla bhoj kicri¢’ bon horokakada se ban?

Dela, Uniak neota kathabon anjomma ar Uniak sapraoakat bhojrebon seledokma.

Nehor Koe

NAEKE / AYURIC: Kristre dularia Go-Baba, boeha-miserako, aboren Serma Baba do abo
sanamko lagit Bapla bhoje sapraoakada ar ona Bapla Bhojre sanamko seledok lagit neotae
emabon kana. Uni do ona Bapla Bhojren hissa hoyok lagit hohoe emabon kana. Uniak Bapla
Bhoj reak neota anjom tuluc, uniak daya-mayare aas-bhorsa doho kate, dela aboak koeko,
girja reak koeko ar disom reak koeko do, Uni thenge bon koema. Dela aboak ror ruar do
hoyokma:

E Probhu Jisu, aleak koeko anjomtaleme.

E Sisirjauic Sirjon Baba, ale do aleren Girjaren Gukpi¢, Dhorom Papa Liyo lagit'le
nehorokkana, dayatamte, amak bhor dan te pereckaeme jemon Uni do sanam boeha-
miserako talare patiar salak Isorak neota do porcar ar ona porcar kami hotete, sanam



boeha-miserako do jaejug Bapla Bhojre seledok lekmane hoe ocokbon. Noa lagit’ debon
koema.

E Probhu Jisu, aleak koeko anjomtaleme.

E Sisirjauic Sirjon Baba, ale do ale dhorom subaren ayuic- aleren Bishop Baba- ...... lagitle
nehorokkana, amak sahai unire jhalkaome jemon uni do dhorom subaren sanam
patiauanko Sonot Bapla Bhoj- metakme Sonot Yukarist reak rehet sikhaunako do sanam
thene porcar ar Sonot Yukarist reak man-manot do, dhorom subare ketecjok. Noa lagit’
debon koema.

E Probhu Jisu, aleak koeko anjomtaleme.

E Sisirjauic Sirjon Baba, ale do disomren sanam ayurko lagit'le koeyet’kana, okoeko do
disomko calao-benaoetkan, Amak daya-dular unko cetanre jhalkao ocueme jemon unko do
disom horko talare sari suluk janam lagitko kurumutue ar disom calao-benao reak an ar
niyomko do nijak lahanti moto lagit do ban menkhan sanam disom horak lahanti lagitko
bebhar. Noa lagit’ debon koema.

E Probhu Jisu, aleak koeko anjomtaleme.

E Sisirjauic Sirjon Baba, ale do disomren sanam horko lagitle nehorokkana, okoeko do
Probhu Jisuak Bhoj atan bako moneyakkan, ar okoeko do Isor khonko pharakakan,
sanamko cetanre Amak sahai de jarieme jemon unko do monko acur ar Jisuak bhojre
seledok lagitko lahak. Noa lagit’ debon koema.

E Probhu Jisu, aleak koeko anjomtaleme.

E Sisirjauic Sirjon Baba, ale do sanam rengec-nacar, tuar-amar, nijorko lagitle
nehorokkana, dayatamte bengetakome jemon unko do Kisar ar bhage horkoak goro ar
daya-mayate, Amak sari dularko atkar ar Am then sor hijuk reak bhorko nam. Noa lagit’
debon koema.

E Probhu Jisu, aleak koeko anjomtaleme.

E Sisirjauic Sirjon Baba, ale noa mission reak mimit gharonj lagitle koeyetkana, Amak sahai
noa mission reak mimit gharonj cetanre de jhalkaome jemon mimit gharonj do- koejon,
ika-ipika, dular ar patiau hatin reak jaega benao rakapbok. Noa lagit’ debon koema.

E Probhu Jisu, aleak koeko anjomtaleme.

E Sisirjauic Sirjon Baba, ale do unko sanam horko lagitle nehorokkana, okoeko do baric
daharre menakko ar mit-etakko bari¢ daharreko ayuretko, unko sanamko do Amak dular
reak umulrele jimayetkoa, bhor dan emakome jemon mon marsaloktako ar oka baricko
kamiyet ona khon chadao reak sahai ar bhorko nam. Noa lagit’ debon koema.



E Probhu Jisu, aleak koeko anjomtaleme.

E Sisirjauic Sirjon Baba, ale do noa missionren / atu girjaren sanam juan kora-kuriko lagitle
nehorokkana, asokaete unko sanamko lagitge, okoe do dharti reak maya-jala karonte ar
dharti reak rij-rong karonte, ar hormoteak sanako karonte, Am khonko pharakakan, unko
sanamko Amak bhor dan emakome jemon unko do- nijak bud-akil, bibek ar gunko do,
somaj lahanti lagitko saman dular-dupularko pasnao. Noa lagit’ debon koema.

E Probhu Jisu, aleak koeko anjomtaleme.

E Sisirjauic Sirjon Baba, ale do noa mission dinda ar atu-tola reak girjaren lagitle
arojetkana, Amak bhor dan de jhalkaome jemon joto patiauan boeha-miserako do- jaoge
bapla bhoj kicric horok katege, Sonot Yukaristreko seledok ar Sonot Yukarist do jaoge
man-manot salakko atan. Noa lagit’ debon koema.

E Probhu Jisu, aleak koeko anjomtaleme.

NAEKE / AYURIC: E dular ar sanam sahairen Jharna, Am do ale sanamko lagit Bhojem
sapraoakada. Ona Bhojren seledok lekman hor benaolem bare. Tehenle samanakatme
koeko do anjomtaleme ar Amak sonot mone leka purautaleme. Amak neotako anjom lagit
sahai emaleme ar bapla bhoj kicri¢ do- aleak ontorre sapraoge namok. Bapla bhoj kicric¢
do-patiau, dular, ika-ipika ar goro-gopro kamiko hotete sodorokma. Amak sahaire hara-
buruk lagit, bhor dan emaleme. Ini aleren Probhu Krist hotete. Amen.

Fr. Nanku Nicholas Besra SDB
Don Bosco High & Technical School PVT ITI
Don Bosco Road, Krishnanagar, Nadia






